
Диссертациялык иш Кыргыз-Өзбек университетинин кыргыз филология кафедрасында аткарылды.

Акматалиев Абдылдажан Амантурович

 Үкүбаева Лайли    

филология илимдеринин кандидаты, доцент
Медетов Аскар Советович    
Жетектөөчү мекеме:    И.Арабаев атындагы Кыргыз мамлекеттик 
университетинин  Мамлекеттик тил жана маданият институтунун кыргыз адабияты кафедрасы, дареги: 720026, Бишкек шаары, Т.Саманчин көч., 10.
Диссертациялык иш 2015-жылдын 22-майында саат 15.00дө филология илимдеринин доктору (кандидаты) окумуштуулук даражасын изденип алуу үчүн жазылган диссертацияларды коргоо боюнча КР УИАсынын Ч.Айтматов атындагы Тил жана адабият институту менен Ж.Баласагын атындагы Кыргыз улуттук университетине караштуу түзүлгөн Д.10.13.012 диссертациялык кеңештин жыйынында корголот. 
Дареги: 720071, Бишкек шаары, Чүй проспектиси, 265 а.
Диссертациялык иш менен КР Улуттук илимдер академиясынын илимий китепканасынан таанышууга болот. Дареги: Бишкек шаары, Чүй проспектиси, 265 а.
Автореферат  2015-жылдын  21-апрелинде таркатылды.

Диссертациялык кеңештин 
окумуштуу катчысы, филология 
илимдеринин кандидаты, доцент
 Кадырманбетова А.К.

диссертациянын ЖАЛПЫ МҮНӨЗДӨМӨСҮ

Теманын актуалдуулугу. Кыргыз Эл жазуучусу Жунай Мавлянов XX кылымдын 60-жылдарында кыргыз адабиятына алгач акын катары баш багып,  «Жүрөк» (1960), «Аркыт гүлдөрү» (1961), «Мөл булак» (1963) деген ыр жыйнактары менен адабияттын астанасын аттады. Андан соң турмушта көрүп-билгендерин кеңири жана ар тараптуу чагылдыруу үчүн кара сөзгө кайрылып, «Бекиш, сага эмне болду?» (1964), «Күтүү» (1966), «Менин күндөлүгүм» (1967) аттуу аңгемелер жана повесттер жыйнактарын окурмандарга тартуулады. Дал ушул китептер анын ысымын адабият күйөрмандарына таанытты, проза жанрындагы чыгармалары аркылуу жазуучу адабияттан өз ордун тапты.  Анын 1956-жылы жазылган «Нан» аңгемеси орус тилине «Лепёшки» деген ат менен которулуп, ал ошол кездеги эң эле популярдуу «Огонёк» журналына басылып чыккан. 1967-жылы ушул журналдын сыйлыгын алып, бир нече чет тилдерде жарык көргөн. Аталган аңгеме азыркы учурда орто мектептин кыргыз адабияты сабагында окуу программасына кирип, окутулуп келет. 
Жазуучу 60 жылдай өмүрүн кыргыз адабиятына арнап, окурмандарга «Ачык асман», «Бийиктик», «Жаңы таң», «Кайрымсыз жылдар» аттуу төрт романын, он беш повестин жана жүзгө жакын аңгемелерин, адабий макалаларын, публицистикаларын тартуулады. Бул чыгармалар өз жүзү, өз стили бар жазуучу катары анын улуттук адабияттагы ордун аныктады. Атуул жана агартуучу катары Ж.Мавлянов мемуардык адабиятта да активдүү иштеп, 1994-жылы «Кайрымсыз жылдар», 1998-жылы «Эсте калган элестер» аттуу даректүү баяндарын жарыялаган. Жазуучунун   «Ачык асман», «Бийиктик», «Жаңы таң» романдары жана аңгеме, повесттер жыйнактары Москвадан орус тилинде жарык көрдү. Айрым чыгармалары француз, немис, англис, украин, казак, тажик, өзбек ж.б. тилдерге которулган. Анын «Ожидание» (1971), «Чистое небо» (1975) аттуу китептери Москвадан «Советский писатель» басмасынан көп нускада жарык көргөн. Бул китептер өз кезегинде бүткүл союздук окурмандарды кыргыз совет адабияты менен тааныштырууда милдетин жакшы аткарган. 
Ж.Мавляновдун чыгармачылыгын талдоого алган адабият таануу жана адабий сын материалдары (К.Асаналиев, А.Акматалиев К.Бобулов, М.Борбугулов, К.Даутов, С.Искендерова,  А.Эркебаев ж.б.) жалпысынан үч гана багытта жазылган: биринчиден, жазуучунун жаңы чыккан китептерине карата рецензиялар, пикирлер; экинчиден, адабияттагы кайсы бир жанрдын теманын, же адабияттын өнүгүшүнүн кандайдыр бир этабынын обзорун берүүдө башкалардын катарында жазуучунун чыгармаларына токтолуу; үчүнчүдөн, жазуучуга арналган мааракелик макалалар, чакан изилдөөлөр адабий портреттер түрүндө жазылган.

Көрүнүп тургандай, Ж.Мавляновдун чыгармачылыгы ушул кезге чейин кеңири монографиялык планда да, диссертациялык изилдөө формасында да карала элек. Мунун өзү да темабыздын актуалдуулугун шарттайт. 

Ж.Мавлянов – узак жылдар чыгармачылык менен тынымсыз алектенген жана прозада, анын ичинде роман жанрында, активдүү жана ийгиликтүү иштеген жазуучу катары өз алдынча кеңири алкакта изилденүүгө толук татыктуу сүрөткер. Анын чыгармачылык жолу 60-жылдарда адабиятка кошулган жалпы кыргыз жазуучуларынын тагдыры менен окшош да, айырмалуу да. Мына ушул окшоштук жана айырмачылык азыркы күнгө чейин кыргыз адабият таануусунда атайын максатта, белгилүү бир ырааттуулукта, улуттук жана ошол кездеги жалпы союздук деп аталган адабияттын контекстинде изилдене элек. Ошол эле кезде жазуучунун өзүнүн чыгармачылыгына таасир эткен булактар, чыгармачылык эволюциясы, тематикалык-стилдик изденүүлөрү, билим берүү багытындагы публицистикалары атайын изилдөөгө муктаж болчу.

Ошентип биз бул темага киришүү алдында төмөндөгүдөй кенемтелерди көрдүк:

· жазуучунун чыгармачылыгы абдан бай жана түшүмдүү болсо да, кыргыз адабиятында ал 60 жылга созулган өмүрүндө көптөгөн китептерди чыгарса да, ушул кезге чейин анын мурастарынын системалуу жана кеңири аспектиде адабий талдоого алынбагандыгы;

· жазуучунун чыгармачылыгынын улуттук адабий процесс менен байланышынын ачылып берилбегендиги;

· улуттук адабияттагы жазуучунун чыгармачылык индивидуалдуулугу али күнгө чейин анализге алынбагандыгы;

· Ж.Мавляновдун документалдык прозадагы ийгилик-кемчилдиктеринин адабият таанууда талданбагандыгы.

Анын үстүнө Ж.Мавляновдун мындан жарым кылымдай мурда башталган, советтик деп аталган башка доордо жазылган чыгармачылыгын бүгүнкү көз караш менен кароо, азыркы адабият таануунун табылгаларына таянып изилдөө, жазуучунун чыгармаларынын чыныгы баасын берүү күн тартибинде турган маселелердин бири.

Жогорудагыдай жагдайлар биздин диссертациябыздын актуалдуулугун тастыктоо менен Ж.Мавляновдун чыгармачылыгын прозаик жана публицист катары азыркы учурдагы талаптарга ылайык иликтеп-изилдөөнүн зарылдыгын көрсөттү жана биз адабият таануубуздагы ушул бөксөлүктү толтурууга аракет кылдык. 

Диссертациялык иштин илимий изилдөө иштеринин тематикалык планы менен байланышы. Диссертациялык изилдөөнүн темасы Кыргыз-Өзбек университетинин илимий изилдөө иштеринин тематикалык планына кирет.

Изилдөөнүн негизги максаты – Ж.Мавляновдун чыгармачылык бөтөнчөлүктөрүн, анын аңгеме, повесть, романдарынын тематикалык проблемаларын, идеялык-көркөмдүк салмагын кыргыз адабиятынын алкагында талдоого алуу.

Изилдөөнүн милдеттери:
· Ж.Мавляновдун жазуучу катары калыптанышына таасир эткен факторлорду жана анын сүрөткердик индивидуалдуулугун аныктоо; 

· жазуучунун чыгармачылыгынын улуттук адабият таануу жана адабий сындагы изилдениш абалын талдоо;

· Ж.Мавляновдун чыгармачылыгындагы тематикалык проблемаларды, идеялык-көркөмдүк табылгаларды изилдөө жана анын турмушту ачып берүүдөгү өз алдынчалыктарын анализдөө;

· жазуучунун мемуардык-документалдык жана публицистикалык чыгармаларында билим берүү проблемаларын кандайча көтөрүп чыккандыгын эволюциялык планда талдап, баа берүү.

Изилдөөнүн илимий жаңылыгы: 

· Ж.Мавляновдун чыгармачылык эволюциясы илимий-теориялык жактан жалпыланган түрдө алгачкы жолу адабий-теориялык багытта талдоого алынды;

· жазуучунун чыгармачылык өзгөчөлүктөрү кыргыз адабиятынын жалпы эле соңку жарым кылымдагы өнүгүшү менен бир катарда, улуттук адабияттын, зарыл учурда жалпы союздук адабияттын контекстинде изилденди;

· сүрөткердин прозалык чыгармаларынын тематикалык багыттары жана аларды ачуудагы жазуучунун чеберчиликтери көрсөтүлдү;

· жазуучунун чыгармачылык жолундагы ийгиликтер жана кемчилдиктер кеңири планда изилденип, анын кыргыз адабиятындагы ээлеген ордунун жалпы картинасы тартылды;

· билим берүү жана мектеп, мугалим проблемаларын көтөрүүдөгү Ж.Мавляновдун атуулдук позициясы, мемуардык-документалдык жанрдагы жазуучунун сүрөткер катары өзгөчөлүктөрү аныкталды.

Изилдөөнүн теориялык жана практикалык мааниси. Диссертациялык изилдөөбүздүн теориялык мааниси - Ж.Мавляновдун чыгармачылыгынын жалпы өзгөчөлүктөрү, жазуучу катары эволюциялык жолу, улуттук проза менен карым-катыш мыйзам ченемдүүлүктөрү талдангандыгында. Жазуучу коомдук-нравалык маселелерди ар дайым көтөрүп келгендиктен, анын чыгармачылыгын жалпы коомдук ойдун өнүгүшү, кыргыз жергесиндеги, өзгөчө элеттеги социалдык өзгөрүүлөр, адамдардын кулк-мүнөзү менен бирге комплекстүү иликтөөгө алуу теориялык маанилүү маселе катары баа берилгендигинде.

Изилдөөбүздүн практикалык мааниси - диссертацияда айтылган тыянактар, сунуштар кыргыз адабият таануусундагы улуттук прозаны, анын ичинде жазуучунун чыгармачылыгын окуп үйрөнүүдө, кыргыз адабиятынын тарыхын кайра изилдөөдө, жогорку окуу жайларынын жана орто мектептердин окуу программаларын, окуу китептерин түзүүдө, университеттерде атайын курстарды жана семинарларды өтүүдө, жазуучулардын чыгармачылык портретин изилдөөдө пайдаланылат.

Коргоого коюлуучу негизги жоболор: 

· Ж.Мавляновдун жазуучу катары калыптанышына таасирин тийгизген ички, тышкы факторлор;

· жазуучунун өмүр баянын чыгармачылыгы менен бирге айкалыштырып изилдөөнүн абалы;
· жазуучунун чыгармачылык эволюциясы жана андагы тематикалык башкы багыттар, проблемалар;
· Ж.Мавляновдун прозалык чыгармаларынын идеялык-көркөмдүк өзгөчөлүктөрү, турмушту сүрөттөөдөгү, образдарды ачып берүүдөгү чеберчиликтери;

· анын документалдык чыгармаларынын, публицистикаларынын ичинде билим берүү көйгөйлөрүнүн көтөрүлүшү жана андагы жазуучунун  атуулдук позициясы.

Изденүүчүнүн жеке салымы: кыргыз жана дүйнөлүк адабият таануу илиминин соңку жетишкендиктерине таянып, жазуучу катары Ж.Мавляновдун чыгармачылык өзгөчөлүктөрү, анын чыгармаларынын идеялык-тематикалык, стилдик бөтөнчөлүктөрү, образдарды ачуу чеберчиликтери, мектеп жана мугалим темасындагы документалдык прозадагы жана публицистикадагы изденүүлөрү кеңири аспектиде, ырааттуу ачып бергендигинде.

Изилдөөнүн апробацияланышы. Диссертация Кыргыз-Өзбек университетинин кыргыз филология кафедрасында иштелип чыкты. Иштин негизги мазмуну республикалык басма сөз беттеринде, илимий конференцияларда окулган баяндамаларда чагылдырылган.

Илимий иштин концепциялары, теориялык жоболору Кыргыз-Өзбек университетинин, Ош мамлекеттик университетинин тиешелүү кафедраларынын кошмо жыйындарында, КРдин УИАнын Ч.Айтматов атындагы Тил жана адабият институтунун Окумуштуулар кеңешинде талкууланды жана жактырылды. 
Диссертациянын мазмунунун толук жарыяланышы. Иштин мазмунуна байланыштуу КР Жогорку аттестациялык комиссиясы тарабынан сунушталган илимий журналдарда 8 макала жарыяланып, “Жунай Мавляновдун жазуучулук чеберчилиги”, “Жунай Мавлянов жазуучу-педагог” аттуу китептер жарык көргөн.  

Диссертациянын көлөмү жана түзүлүшү. Диссертациялык иш изилдөөнүн илимий негизин камтыган киришүүдөн, жети бөлүмдү камтыган үч баптан жана алардан келип чыккан корутундулардан турат. Иштин аягында жалпы корутунду жана сунуштар, пайдаланылган адабияттардын  тизмеси (169 адабият) берилди. Көлөмү – 166 бет.

изилдөөнүН негизги мАЗМУНУ
Киришүүдө теманын актуалдуулугу далилденди, изилдөөнүн максаты менен милдеттери аныкталды, илимий жаңылыгы, теориялык жана практикалык мааниси көрсөтүлдү, изилдөөнүн натыйжаларынын тастыкталышы чагылдырылды. 

Биринчи бап «Жунай Мавляновдун өмүрү жана чыгармачылыгын изилдөөнүн теориялык-методологиялык маселелери» деп аталып, эки бөлүмдөн турат. Анда жазуучунун балалыгы анын жазуучу катары калыптанышына кандай таасир эткендиги, анын чыгармачылык бөтөнчөлүктөрү, жазуучунун чыгармачылыгын кыргыз адабият таануусунда изилдөөнүн абалы тууралуу сөз болот. Биринчи баптын биринчи бөлүмү “Ж.Мавляновдун жазуучу катары калыптанышына таасир эткен факторлор жана анын сүрөткердик индивидуалдуулугу” деп аталып, жазуучунун өмүр таржымалы, балалыгында жана жаштыгында анын сүрөткер катары калыптанышына таасир эткен жагдайлардын жана ошол таасирлердин жазуучунун чыгармачылык бөтөнчөлүгүн аныкташы тууралуу маселелерди изилдөөгө арналды. Жазуучу 1924-жылы туулган жана комсомолго эрте өтүү максатында бир жашка өзүн улуу кылып жаздырып алган. Анын туулган жери бир жагынан өзбек дыйкандарына алакалаш кыштак болсо, экинчи жагы кыргыздардын Бозбу тоосунун этегинде болгон. Демек, ал эки элдин маданияты ашташкан аймакта туулган жана балалыгын өткөргөн. Анын ата-тегинен  билимдүү адамдар -  болуштар, молдолор, мырзалар чыккан. Жазуучу көп балалуу жана ыймандуулукту катуу сактаган, салттуу үй-бүлөдө өсүп тарбияланган. Болочок жазуучу Кыргызстанда тап күрөшү катуу жүрүп жаткан мезгилде балалыгын өткөргөн. Жогорудагы факторлор анын жазуучу катары калыптануусуна кандай таасир эткендиги ачылып берилет. «Нан» аңгемесинде туулган жери кандайча сүрөттөлгөндүгүнө толук токтолобуз. Жазуучунун «Менин таржымалым» деген мемуардык китебинен алынган мисалдар жана замандаштарынын эскерүүлөрү биздин ойду коштоп, бышыктап отурат. 

Жунай Мавляновдун тогуз жашында мектепке баргандыгы, айылында мектеп болбогондуктан, беш чакырым алыстагы башталгыч класска төрт жыл жөө каттап окугандыгы, кийин Кербен айылындагы интернатка кириши, андан соң Жалал-Абаддагы педагогикалык окуу жайдын 2-курсуна дароо эле кабыл алынышы, ал окуу жайдын Ж.Мавляновдун жазуучу катары калыптанышына кандай таасир эткендиги бул бөлүмдө кеңири айтылат. 

Ж.Мавлянов 1942-жылдан согушка чакырылат, 1944-жылы согуштан  жарадар болуп келип, мугалимдик кесибин улантат. Улуу Ата Мекендик согуш темасы А.Бочаровдун таамай сөзү менен айтканда советтик адабияттын  «бүтүндөй континенти, бүтүндөй материги» [Бочаров, А. Человек и война. – М., 1973. – С.5] болуп калды, ал кийин майданчы-жазуучунун да көптөгөн чыгармаларынын жазылышына негиз түздү. 

Ал чыгармачылыгын ырдан баштап, 1960-жылы «Жүрөк», 1961-жылы «Аркыт гүлдөрү», 1963-жылы «Мөл булак» деген ыр жыйнактарын жарыкка чыгарган.  Эмне үчүн чыгармачылыгын ырдан баштагандыгынын бир катар себептери, ал жыйнактардын дурус жактары жана жалпы кемчиликтери көрсөтүлдү. Жазуучунун 1961-1963-жылдары Москвадагы М.Горький атындагы бүткүл дүйнөлүк адабият институтунун жогорку курсунда угуучу болуп окушу, ал окуу жайынын жазуучунун турмушундагы мааниси ачылып берилүү менен, алгачкы китептеринин («Бекиш, сага эмне болду?», «Күтүү») жазылыш тарыхы, тематикалары, окурмандар тарабынан кабыл алынышы тууралуу ушул бөлүмдө кеңири изилдөө жүргүзүлөт. Андан ары ушундай эле багытта «Менин күндөлүгүм» повести (1967), «Ачык асман» романынын биринчи китеби (1968), «Келе колуңду» аттуу аңгемелер жана повесть жыйнагы (1969), «Ачык асман» романынын калган бөлүгү (1971), «Чагылган» (1972), «Нан» (1973), «Бийиктик» (1977),  «Турмуш» (1979), «Жаңы таң» (1980), «Эне» (1983), «Мен жана менин айылдаштарым» (1985), «Тандалмалар» (1987) аттуу китептери тууралуу иликтөөлөр жүргүзүлөт жана бул жыйнактардын жазуучунун чыгармачылыгындагы орду белгиленет.

Ж.Мавляновдун жеке мүнөзүнүн инсандык сапаттарынын чыгармаларында чагылышы тууралуу бир топ эскерүүлөр (А.Стамов, Т.Айтмурзаев, А.Матисаков, Т.Нурманбетов) мисал катары тартылат жана алардан жазуучунун образы жаратылат.

Бул бөлүмдөгү пикирлерди жыйынтыктап айтканда, жазуучу катары анын балалыгы колхоздоштуруу, Совет бийлигин чыңдоо учурунда өттү. Ж.Мавлянов замандын оош-кыйыштарын өз көзү менен көрдү, эмгек адамдарынын тегерегинде болду, адамдардагы саткынчылык, ак жүрөктүк, ишке берилгендик, сүйүүгө тазалык, чыккынчылык, уруулук ж.б. ак-кара сапаттарды балалыгында өз көзү менен көрдү, жакшы менен жаманды турмушунда эрте айырмалоого жетишти. Жаш кезинен жеринин сулуулугун сезди, ырга салды, чыгармаларына аларды кошту. Жаштыгын согуш уурдап, кан майданда адам катары да, жазуучу катары да бышты. Согуш майданы анын бир өмүр түгөнбөс темасына айланды. 

Тандаган педагогдук кесиби анын элдин психологиясын, кулк-мүнөзүн, жамандык жана жакшылык тууралуу түшүнүктөрүн максаттуу түрдө ажыратып таанууга жардам берди. Ал мугалимдер менен кошо жашады, мугалимдик анын кесиби гана эмес өмүр-жашоосуна айланды. Болочок каармандарын ошол мектептерден, билим берүү тармагынан тапты. Мына ушундай бай турмуштук тажрыйба анын жазуучу болушуна чоң таасирин тийгизди. 

Ушул эле баптын 2-бөлүмү “Жазуучунун чыгармачылыгынын кыргыз адабият таануусунда изилдениш тарыхы жана азыркы абалы” деп аталат. Бул багытта Ж.Мавляновдун чыгармачылыгы тууралуу жазуучулардын пикирлери келтирилип, алардын ойлору талдоого алынат. 

Жазуучунун өмүрү-чыгармачылыгы боюнча пикирлер, изилдөөлөр, рецензия, адабий изилдөө, сын, обзордук макала, юбилейлик макалалар, документалдык-биографиялык жанрдагы дастан, арноо ырлары, каалоо макалалары түрүндө бир нече формада жазылгандыгы белгиленет жана аларга конкреттүү мисалдар келтирилип иликтөөгө алынат. 

Жазуучунун чыгармачылыгын изилдөөгө алуу менен аны болжолдуу бир нече этапка бөлүп карадык. 

I этап – алгачкы ыр-поэмалар жыйнактары («Жүрөк», «Аркыт гүлдөрү», «Мөл булак») чыккан, ыр жазып жүргөн жана бирин-экин аңгеме-повесттери чыгып, окурмандарга жазуучу катары таанылган мезгили (1950-жылдардын II жарымы – 1964-жылдар арасы). Бул мезгилде жарык көргөн Ж.Мавляновдун жыйнактарында  ошол кездеги жалпы жаштар поэзиясына мүнөздүү көрүнүштөр байкалган. Алар тематикалык чектелгендик, образдарды ачуудагы схематизм, фольклордук традициянын туткунунан бошоно албоо, адабий таасирдин күчтүү тартылуусун жеңе билбөө, кээ бир акындардын стилин тууроочулук өкүм сүргөн. Ошол эле кезде анын чыгармаларында өз алдынчалуулуктун да учкундары байкалган. Анан калса жаш акын бул мезгилде изденүүнүн машакаттарын башынан кечирип жаткан. Бул аракеттер адабий билим алуунун зарылдыгын көрсөтүп турган. 

Турмушта көрүп билгендерин ар тараптуу чагылдыруу максатында кара сөзгө кайрылып, кийин төмөндөгү аңгеме-повесттерин окурмандарга тартуулаган.  Ал чыгармалары: «Өксүк» (1956), «Нан» (1956), «Кечирип коюңуз» (1957), «Нике» (1958), «Келе колуңду» (1958), «Ачык кат» (1958), «Өргөө» (1959), «Бекиш, сага эмне болду?» (1959), «Сартбай» (1960), «Ата» (1960) аңгемелери, «Жалгыз бутактуу арча» (1957), «Чагылган» (1963) повесттери.

II этап – Москвадан Жогорку адабий курсту бүтүп келгенден кийинки жана Фрунзе шаарына көчүп барган мезгилиндеги, Жазуучулар союзунда, газетада  иштеген учурдагы чыгармачылыгы (1964-1980-жылдар). 1961-1963-жылдары Москвадагы М.Горький атындагы бүткүл дүйнөлүк адабият институтунун жогорку курсунда угуучу болуп ал жерде кесипкөй жазуучулуктун сырларын үйрөнгөн. Адабий чөйрө, дүйнөлүк адабияттын алптары тууралуу угулган лекциялар, бири-биринин чыгармачылыгын талкуулаган семинарлар жазуучу катары Ж.Мавляновдун калыптануусунда өзгөчө ролду ойногон. “Чыныгы чыгармачылыкка 1961-63-жылдарда Москвадан Жогорку адабий курсту бүтүп келгенден кийин кириштим окшоду” – деп өзүнүн эскергени да бар.  Анын жазуучу катары бышып калыптануусу мугалимдик, журналисттик кесиптер менен эриш-аркак жүргөн. Ал адабиятта өзү эле иштебей, башка жазуучулардын чыгармачылыгы менен тыгыз чыгармачылык алака-катышта болгон. Бул этап жазуучунун жетилген курагы болуу менен адабиятта аябай активдүү иштеген. Ал мезгилдеги чыгармалары: «Турмуш» (1963), «Менин күндөлүгүм» (1967) повести, «Караан» (1969), «Алачык» (1972), «Мен киммин?» (1972), «Биздин энебиз» (1974), «Жайлоодо» (1974), «Дептерчедеги кишилер» (1974), «Эстебесов» (1975), «Мискер» (1976), «Аласа» (1976), «Шам күйбөй» (1977), «Менин Гүлканым кана?» (1977) аңгемелери, «Ачык асман» (1971), «Бийиктик» (1977)  романдары. Бул китептер сандык гана өсүштү көрсөтпөй, алар сапаттык жогорулоону да тастыктагандыгы адабий сында белгиленген.
III этап – жазуучунун роман жанрындагы бийиктиги, бүткүл союздук окурмандарга таанылган учуру (1980-1992-жылдар). Ал кезде «Жаңы таң» (1980), «Эне» (1983), «Мен жана айылдаштарым» (1985) аттуу китептери жарык көрүп, негизги чыгармачылык багыты роман жанрына бурулду. Анын Кыргызстандан “Мать” (1983), “Я и мои односельчане” (1985), “Избранное” (1987), “Ясное небо”, Москвадан “Советский писатель” басмасынан “Ожидание”, “Чистое небо”, “Высота” деген китептери орус тилинде жарыяланды. 
IV этап – эгемендүүлүк жылдардагы чыгармачылыгы  (1992 – 2003-жылдар). Доор алмашкан постсоветтик мезгилде жазуучунун чыгармачылыгындагы активдүүлүк мемуардык документалистикада жана публицистикада өзгөчө байкалды: «Кайрымсыз жылдар» (1994), «Эсте калган элестер» (1998) ж.б. Жогорудагы чыгармалары менен Ж.Мавлянов мемуардык адабиятта бараандуу ордун көрсөтө алды. 
Ошондой эле бул бөлүмдө ыр жыйнактарына жазылган пикирлер, рецензиялар (К.Бобулов, Х.Бапаев, Т.Кенжеев), алгачкы прозалык китептери тууралуу макалалар (А.Анарбаев, М.Сулайманов, С.Шатманов), «Ачык асман» романы боюнча изилдөөлөр жана сындар (Э.Үсөнов, М.Арстанбеков, О.Исмаилов, С.Шатманов), 50, 60 жылдыгына карата мааракелик каалоолор (Ы.Жанчаров, И.Сулайманов, А.Абдыкадыров, К.Бобулов, А.Эркебаев), обзордук макалалардагы ойлор (А.Садыков, М.Сулайманов, К.Асаналиев, К.Даутов, А.Эркебаев), чыгармачылык портреттер (С.Искендерова, А.Муратов), алардын негизги мазмуну, жазуучунун чыгармачылыгын ачуудагы маанилери талдоого алынат жана бул пикирлер жазуучунун жалпы чыгармачылыгынын контекстинде каралат.

Баптын жыйынтыгында Ж.Мавляновдун чыгармачылыгы адабият таанууда жана адабий сында кеңири талдоого алынбай жаткандыгы белгиленет.

Экинчи бап «Жазуучунун чыгармаларынын тематикалык, идеялык-көркөмдүк проблематикасы» деп аталып, ал үч бөлүмдөн турат. Анын биринчи бөлүмүндө «Ж.Мавляновдун чыгармаларында согуш темасынын жана согуштун таасириндеги айыл адамдарынын образынын көркөм интерпретацияланышы» каралды. Ж.Мавлянов согуштун катышуучусу жана кан күйгөн жердин азап-тозогун өз көзү менен көргөн инсан катары алгачкы чыгармаларында эле согуш темасын чыгармачылыгынын башкы өзөгүнө айландырган. Теманы ачып берүүдө ал, биринчиден, согушка чейинки элдин романтикалуу, бактылуу турмушун көрсөтүп келип, каармандарынын согушка кетиши жана алардын майып, же оорулуу болуп келиши, бул жакта калган жакындарынын күтүүсү, же күтпөй коюусун чагылдырат. Экинчиден,  адамдардын мүнөзүн өзгөртүүдө XX кылымдын эң оор трагедиясы болгон Улуу Ата Мекендик согуштун таасирин психологиялык кырдаалдарда, кыргыз айылдарынын фонунда, элеттик карапайым адамдардын жашоо турмушу аркылуу ачып берет. Канчалык кыйын күндөр болсо да, адамды адам кылып турган нерсе – анын абийири, мекенчилдиги экендиги бул темадагы «Нан», «Кечирип коюңуз», «Нике», «Түнкү сыр», «Биздики», «Сарыбай», «Жалгыз бутактуу арча», «Бекиш, сага эмне болду?», «Кесир» ж.б. чыгармаларында ар түрдүү кырдаалдарда, ар кандай турмуштук шарттарда баяндалып берилет. Биз бул темадагы чыгармаларынын ичинен алгачкы аңгемелеринин бири «Бекиш, сага эмне болду?» менен биринчи повести «Жалгыз бутактуу арчаны» өзүнчө бөлүп алып, кеңири талдап чыгууга аракет кылдык. Аталган чыгармаларда согуштун кесепетинен ден соолугунан айрылган Бектендин жана сүйүктүү адамын жоготкон Сатымкулдун тагдыры менен согуш бул – улуу трагедия гана эмес, адамдардын нравалык сапаттарын сыноонун да полигону экендиги көрсөтүлдү. Автор каармандардын өмүр таржымалын жайма-жай баяндоо менен ошол каармандарга өзүнүн биографиясынын бир үзүмүн кошо киргизгендигин аңдоого болот. Ал каармандар советтик системанын атуулдары, өз идеалдары үчүн берилген инсандар. Алардын ички дүйнөсү таза жана үй-бүлө ынтымагы үчүн күрөшө билишет. Бирок алардын тагдырына бүлүк түшүрүп, бактысын колдон жула качкан нерсе – согуш. Андыктан «Жалгыз бутактуу арча» повестинин каармандары -Сатымкул, Курман, Сырга, «Бекиш, сага эмне болду?» аңгемесиндеги көркөм образдар - Бектен, Кайнар кандайдыр бир деңгээлде согуштун оор сыноосуна кириптер болуп, ошондон адамдык сапаты менен мүдүрүлбөй, тайгаланбай өткөн инсандар катары көрүнсө, «Жалгыз бутактуу арчадагы» Айнур адашууга кириптер болуп, акырындап жүрүп отуруп, майдандагы жолдошу кайтып келгенде өзүн-өзү сууга таштап өлүмгө учурагандыгы ишенимдүү көрсөтүлөт жана автордук стилге мүнөздүү өзгөчөлүк менен жайма-жай баяндалып берилет. 

Бул баптын экинчи бөлүмү «Адеп-ахлактык теманы ачууда жазуучунун сүрөткер катары тутунган позициясы жана анын көркөм чыгармаларда чагылдырылыш өзгөчөлүктөрү» деп аталат жана мында бул темадагы көптөгөн чыгармаларынын ичинен негизинен эки чыгармасы – «Нан» аңгемеси жана «Чагылган» повести бир кыйла кеңири сөзгө алынат. 1956-жылы жазылган «Нан» аңгемеси ошол кездеги орус совет адабиятындагы «деревенская проза» деген агымды түзгөн бир катар авторлордун (Ф.Абрамов, В.Астафьев, В.Белов, Е.Дорош, Б.Можаев, В.Овечкин, В.Тендряков, Г.Троепольский, В.Распутин, В.Шукшин, А.Яшин ж.б.) чыгармачылык изденүүлөрү жана табылгалары менен салыштырылып каралат. «Нан» аңгемеси – кыргыз элинин эзелтеден келе жаткан этномаданий салтынын азыркы жаштардын урматтоосу керек экендиги тууралуу адептик насаат.  Анда муундар байланышын сактоонун зарылдыгы, адамдын туулган жери, ата-энесинин салып берген там-ташы менен байланышы тууралуу жазуучунун  философиялык, этикалык ойлору айтылат. 

Экинчи талдоого алынган чыгарма – «Чагылган» повести. Бир айылдаш, теңтуш, курдаш балдардын эки башка жолго түшүп, биринчи топтогулардын Тазабектин, Семетейдин ыйманын сактай алышы, элдик адамдар болушу, ал эми экинчи топтогулардын Карагулдун, Садыктын байлык, мансап үчүн адам өлтүрүүгө барган арам жолу, адамдардагы абийир менен абийирсиздиктин күрөшү, инсандын калыптануусундагы социумдун, үй-бүлөнүн, тарбиянын маанисин көркөм образдар аркылуу көрсөтүү чыгарманын негизги өзөгү болуп саналат. Адеп-ахлактык темасындагы «Өксүк», «Нан», «Кечирип коюңуз», «Жек көрөм», «Ата», «Мен киммин?», «Жорокулдун жоруктары», «Аласа», «Караан», «Турмуш» сыяктуу аңгеме-повесттери аркылуу Ж.Мавлянов адамдын ички дүйнөсүндөгү коом менен дал келген жана дал келбеген оң, терс сапаттарын жалпы адамзаттык гуманисттик идеялар менен айкалыштыра ала турган сүрөткер экендигин тастыктады. Адеп-ахлактык темадагы чыгармаларында ал: биринчиден, кыргыз элинин этнопедагогикалык идеяларын күчтүү чагылдыргандыгын; экинчиден, өзү да мугалим-тарбиячы катары салттуу тарбиялоонун бүтүн бир системасын чыгармаларында колдоно алгандыгын; үчүнчүдөн, андай чыгармаларына сентенциялык, насааттык, таалим-тарбиялоочулук ой камтыгандыгын көрсөткөн. Жазуучунун бул чыгармалары гуманисттик идеялары, б.а. адамгерчиликке чакыруучулугу, улуттук тарбиялоо салттарын таанытуучулугу, башкаруучулук-багыттоочулугу (коомдун жүрүш-туруш нормаларын жана талаптарын сентенция формасында ар бир адамга жеткирүүчүлүгү) боюнча өз функциясын аткарып келгендигин айта кетүүгө тийишпиз. 
Экинчи баптын үчүнчү бөлүмү “Ж.Мавляновдун чыгармаларынын тилдик бөтөнчөлүктөрү” деп аталды. Ж.Мавлянов ар бир чыгармасын жаратууда өзүнүн оюн, башкача айтканда, чыгарманын идеялык маңызын жогорку деңгээлде ачуу максатында тилдин көп кырдуу байлыктарын ыгы менен пайдаланууга аракет жасайт. Тилдик көркөм сөз каражаттарынын жөнөкөй элементтеринен тартып, жалпы эле тилдик лексикалык байлыктар анын чыгармаларында арбын колдонулган.

Жунай Мавляновдун чыгармаларындагы анын тилдик бөтөнчөлүктөрүнүн негизги көрүнүшү - диалектизмдерди кеңири жана майнаптуу колдоно билиши. Ал чыгармаларында каармандарын өз аймагына тиешелүү кеби менен сүрөттөгөн. Бул ыкманы колдонуу менен жазуучу каармандарынын мүнөзүн реалдуу ачып берүүгө далалаттанат.

Ошол эле кезде өзүнүн автордук речинде да диалектилик, говордук өзгөчөлүктөр жыш учурайт. Мисалы,  «Бийиктик» романынын алгачкы сүйлөмдөрүндө эле түштүк диалектиге тиешелүү бир топ сөздөр кездешет. Мисалы: 1. Бүгүн Бектемир жаңы эле далистеги бет жуугучтун чоргосуна адатынча башын, мойнун тосо кош колдоп жуунган соң, аерде дайыма илинип турчу ак чачык менен аарчынып, көйнөгүн кие баштаганда... 

2. Чарпаядагы төшөктөр эчак төрүндөгү кош текчеге жыйылып, тактасы шыпырылып, төрт көрпөчө алынып калган эле.

Жазуучунун жеке кесибине жана турмуштан алган сабагына байланыштуу анын чыгармаларында мугалимдик кесипке байланыштуу жана аскердик өнөргө байланыштуу кесиптик лексика да кеңири колдонулат. Мисалы, мугалимдик кесипке байланыштуу сөздөр: методикалык секция, мугалимдердин Август кеңешмеси, план-конспект, программа, окуу планы, ачык сабак, текшерүү иши ж.б.

Аскердик лексикага байланыштуу сөздөр: кенже лейтенант, капитан, майор, учеба, аскердик полигон, стройго туруу, марш бросок, дембил, чабуул, тыл, граната, снаряд, осколка ж.б.

Буларды колдонуунун мааниси – каарманынын кайсыл кесиптин өкүлү экенин конкреттештирүү (1); турмушту чындыкка жакын сүрөттөө (2); окурмандарын ынандыруу үчүн жеткиликтүү мисалдарды алуу (3).

Ж.Мавляновдун чыгармаларында тилдик байлыктарды пайдалануусунун дагы бир өзгөчөлүгү жазуучулар колдонбогон көркөм сөз каражаттарын табууга аракет кылат. Анткени жазуучунун тил жана адабият мугалими болгондугу, түштүк диалектисин жакшы билгендиги, эски сөздөрдү тил корунда сактап келгендиги мыкты чыгармалардын жаралышына жардам берген. Бул бөлүм жазуучунун тил бөтөнчөлүктөрү тууралуу жалпыланган пикирлерден турду. 
Үчүнчү бап «Ж.Мавляновдун чыгармаларындагы мектеп жана мугалим проблемаларынын чагылдырылышы» деп аталып, биринчи бөлүмүндө “Жазуучунун “Ачык асман”, “Жаңы таң” романдарындагы мугалимдин образын ачуудагы сүрөткердин концепциясы” изилдөөгө алынды.

Бул бөлүмдө  жазуучунун чыгармачылыгындагы башкы жана үзгүлтүксүз кайрылып келген билим берүү, мектеп, мугалим темасынын берилишин жана андагы жазуучунун тутунган позициясын анализдөөгө арналды. Аталган проблема дегенде эң алды менен жазуучунун «Ачык асман» жана «Жаңы таң» романдары эске алынат. Жазуучунун роман жанрына кайрылуусу анын турмуштук тажрыйбаларынын молдугу, кеңири коомдук масштабдагы ойлорду айткысы келгендиги менен түшүндүрүлөт. Роман жанрынын талабы, табияты, көркөм структурасы тууралуу А.Эркебаевдин, Ү.Култаеванын пикирлерине саресеп салынып, андан ары кыргыз прозасынын тарыхында мектеп жана мугалим темасына экскурс жасалды (Ч.Айтматов, Ш.Бейшеналиев, К.Каимов, Т.Сыдыкбеков), алардын тажрыйбаларынын эстетикалык сабактары айтылды. Ошол салт «Ачык асманда» бир кыйла масштабдуу каралгандыгы, мугалим темасы алгачкы жолу агартуучунун кесиптик ишмердүүлүгү менен байланышта профессионал мугалим-жазуучу тарабынын ишке ашырылгандыгы бул бөлүмдө талдоого алынды.

Сапардын кароосуз калган жетим балдар Таабалды, Султан сыяктууларга мамилеси А.С.Макаренконун «Педагогикалык поэма» аттуу романын эске салат. Педагог-жазуучу А.С.Макаренко ал чыгармасында 1920-1928-жылдардагы М.Горький атындагы балдар колониясынын турмушун сүрөттөйт. Ал жердин алгачкы тарбиялануучулары кылмышкер өспүрүмдөр болуп, мына ошолорду педагог-тарбиячылар кандайча оң жолго салгандыгы турмуштук кырдаалдарда динамикалуу процессте чагылдырылат. Ошол процессте маданияты жогору, билимдүү жана балдарды түшүнгөн жана өз оюн түшүндүрө алган А.С.Макаренко акыры ийгиликке жетишет. 1934-1937-жылдарда чыккан «Педагогикалык поэма» ачкан «сыр»: потенциалдуу кылмышкер балдарды оң жолго тарткан нерселер – окуу, эмгек, бири-бирин сыйлоо, мекенчилдик жана булардын баарына жеткирген – жамаатташуу (коллективизм) болгондугун көрсөткөн. Ж.Мавлянов да жетим балдарды жана оор жылдардын балдарын тарбиялоо боюнча сюжетти өнүктүрүүдө макаренколук стилди тандап алат.

Жазуучу Сапарды педагогикалык иш процессте көп көрсөтөт, ал башка мугалимдерге адистик жардамын аябаган устат-методист. Мугалим катары анын образы аналитикалык планда, эволюциялык нукта жүрүп отуруп, ал бара-бара жүрүш-турушу, сүйлөгөн сөзү менен өрнөк боло алуучу үлгүлүү инсанга өсүп жетет. Жазуучунун ошондой мотивировкалоосу ынанымдуу жана окурмандарга таасирдүү. Анын идеялаштары Касымов, Эргешаалы, Мария, Толкун, Сайфутдинова, Ысман агай сыяктуу каармандардын тагдыры согуш менен, билим берүү мекемесинин иш аракеттери менен, балдардын келечеги менен байланыштырылат.

 «Жаңы таң» романын тематикалык жактан да, башкы каарман Сапардын аракеттери боюнча да, стилдик-поэтикалык өзгөчөлүгү боюнча да «Ачык асмандын» уландысы деп айтууга негиз бар. Романда согуштан кийинки мезгилдеги - 50-жылдардагы мектептин тарыхый абалы менен жолугабыз. Бул жылдар согуштун саркындыларын өзүнө сиңирип турганы менен жеңишке жеткен элдин оптимизми жогорулап, билим алуунун маанисин карапайым калктын алдыңкы өкүлдөрү эң жакшы түшүнө баштаган учур болгон. Эгер «Ачык асманда» Сапар биринчи кезекте жөнөкөй мугалим болсо, «Жаңы таңда» ал – директор. Эгер «Ачык асманда» жөнөкөй мектептин иш-аракеттери көрсөтүлсө, «Жаңы таңдагы» окуялар мектеп-интернатта өтөт. «Ачык асманда» мектеп турмушунан башка эпизоддор, мугалимдерден башка кесиптегилер да көбүрөөк сүрөттөлсө, «Жаңы таңда» негизги окуялар билим берүү мекемелеринде, ошол мекемелердин айланасындагы адамдардын тегерегинде гана өтөт. Эки романда тең автобиографиялык маалыматтар кеңири камтылган. Чыгармадагы орус тили мугалимдеринин образын ачып берген интернационализм темасы, окуучулардын айрымдарынын ыйлашы, качып кетиши, окуу бөлүмүнүн башчысы Суранчиев, облОНОнун башчысы Долдоев, министрдин жаңы орун басары болгон Жуманов сыяктуу эски көз караштагы адамдар менен башкы каармандын күрөшү, мектептерди текшерүүнүн советтик учурдагы авторитардык-буйрукчул системасы сыяктуу чыгарманын сюжеттик-композициялык түзүлүшүндө чечүүчү мааниге ээ болгон эпизоддор талдоого алынат. Башкы каарман катары бүт окуялар Сапардын гана айланасына жыйналып, анын педагогикалык ишмердүүлүгүн адамдык сапаты менен бирге ачууга багытталат. Анын образы аркылуу автор Кыргызстандын 50-60-жылдарындагы жатак мектептеринин абалын жакшыртуудагы жетекчинин ролун көрсөтөт. Сапар билим берүү тармагындагы формализм, б.а., өздөштүрүүдө процент куучулукка каршы турат. Ал балдарды окутуп-тарбиялоо коомду өзгөртүүнүн маанилүү рычагы экендигин түшүнөт. Мектептерди үстүртөн текшерүүчүлөр менен келише албайт, мектептер методикалык жардамга муктаж экендигин айтып, башкаларды ынандырат. 

Бул баптын экинчи бөлүмү “Ж.Мавляновдун мемуардык-документалдык жана публицистикалык чыгармаларында билим берүү көйгөйлөрүнүн көтөрүлүшү, андагы жазуучунун атуулдук позициясы” – деп берилип, адегенде жазуучунун «Кайрымсыз жылдар» даректүү романы тууралуу айтылып,  даректүү баяндын башкы каарманы – автор Жунай Мавлянов өзү, же китепте жазылгандай Жумаш Мамбетов экендиги белгиленет. Бул чыгарманын жанрдык белгиси бир катар эстеликтердин жана документалдык проза боюнча адистердин Е.И.Журбина, В.А.Алексеев, А.Г.Бочаров, В.Еременко, И.Г.Ломидзе жана башкалардын  теориялык ой корутундулары менен салыштырылып, автобиографиялык роман деген аныктама берилет. Романда Авлетим жети жылдык мектебинин директору Рауф Мавлявиев агайдын, окуу бөлүмүнүн башчысы Манзума Мавлявиева апайдын, Асанкул,  Солтонкул Өскөнов агайлардын жана Сурия эжейдин мугалимдик бейнелери, кесиптик аракеттери жана адамдык сапаттары менен бирдикте ачылып отургандыгы конкреттүү мисалдар менен коштолуп, талдоого алынат.  Жазуучунун жарым кылым мурдагы адамдардын кебете-кешпирин унутпай, ошол кезде сүрөткө тартып алгандай жазып жатышы окурмандарды таң калтырбай койбойт. Бул анын феноменалдык эске тутууга жөндөмдүү адам экендигин айгинелейт. 

Бул роман жазуучунун чыгармачылыгында кандай белгилери менен өзгөчөлөнүп тургандыгынын төмөнкүдөй учурларын белгиледик:

Биринчиден, жазуучунун прозалык чыгармаларынын көпчүлүгү автобиографиялуудай көрүнгөнү менен бул чыгармада гана алар (башкы каарман Жумаштан башкасы) «азан чакыргандагы» аттары менен көрүнөт.

Экинчиден, ар кайсыл чыгармаларга сиңишип кеткен тарыхый каармандар ушул чыгармада биригип, жазуучу өзү айткандай «бир үйгө» топтолушат [Мавлянов, Ж. Кайрымсыз жылдар: Аңгемелер, повесть, роман-даректүү баян.– Б., 1994. – 456-б.].
Үчүнчүдөн, романда кыргыз айылдарынын ичинен эки – Авлетим жана Ринжит айылынын 20-кылымдын башынан ортосуна чейинки дээрлик жарым кылымга созулган эл агартуу тармагынын өнүгүшү, мектептердин абалы, мугалимдердин педагогикалык ишмердүүлүктөрү жана жеке тагдырлары мемуардык формада баяндалуу менен, документалдык негизин сактайт.

Төртүнчүдөн, романдагы окуялардын жыштыгы, каармандардын көптүгү жазуучунун эске тутуусунун кайталангыстыгын тастыктайт.

Бешинчиден, чыгарманын материалдарынын байлыгы жеке архивдеринин көптүгүн, күндөлүк жазып жүргөн болушу мүмкүн экендигин болжолдотот.

Алтынчыдан, роман көркөм чыгарма катары гана эмес, Кыргызстандын билим берүү тармагын изилдеген тарыхчылар, педагогдор үчүн да керектүү маалыматтарды берген эмгек катары бааланууга тийиш. 

Жетинчиден, «Кайрымсыз жылдар» кыргыз документалдык прозасында мыкты иштелген романдардын бири катары улуттук адабияттын текчесинен орун алууга татыктуу.

Андан ары Ж.Мавляновдун билим берүү темасындагы ондогон публицистикалары талдоого алынып, 1978-жылы жазылган «Күтөбүз, Апыш!» деген очеркине кенен токтолдук жана ошол аркылуу жазуучунун атуулдук позициясын көрсөтүүгө аракет кылдык, анын ар дайым жазуучу – мугалим, мугалим – жазуучу түшүнүгүн бирдикте карагандыгына басым койдук.
КОРУТУНДУ

Бул эмгек XX кылымдын 60-жылдарында кыргыз прозасына кошулуп, дээрлик жарым кылымдай адабиятта активдүү иштеген жазуучунун чыгармачылыгын диссертациялык планда изилдеген алгачкы изилдөө болду. Жазуучунун чыгармаларын комплекстүү талдоого алып, ага байланыштуу бардык изилдөөлөрдү анализдеп,  иштин соңунда төмөнкүдөй илимий жыйынтыктарга келдик:
1. Ж.Мавлянов балалык кезинде кыргыз элинин салттуу үй-бүлөсүндө, улуттук маданиятты сыйлаган, адептик сапаттары жогору чөйрөдө өскөндүгү, анын урпактарынан билимдүү жана эл башкарган адамдардын чыгышы, жаш чагынан окууга умтулушу, жигиттик курагында кан майданга аттанып, от кечип келгендиги, анан көп жыл элет жеринде, мугалимдик кесипте иштеши чыгармачылыгына оң таасир берген. Анын каармандары накта турмуштун өзүнөн алынган, ал көбүнчө көрүп-билип жүргөн окуяларын кайра иштеп чыгып, көркөм чыгармаларына айландырган жана ушул факторлор анын сүрөткердик индивидуалдуулугун түзүп тургандыгы изилдөөдө аныкталды.

2. Жазуучунун чыгармачылыгынын адабият таануу жана адабий сындагы изилдениш абалын талдоо менен биз ал процесс алгачкы ыр жыйнактары чыккандан бери эле ишке ашырылгандыгын, негизинен ойлор рецензия, обзордук макала, адабий портрет, маарекелик пикирлер формасында айтылып келгендигин, бул багытта жазуучулук сын да олуттуу роль ойногондугун белгиледик, айрым адабиятчылардын (К.Асаналиев, М.Арстанбеков, К.Бобулов, М.Борбугулов, К.Даутов, О.Ибраимов, С.Искендерова, А.Муратов, А.Эркебаев ж.б.) Ж.Мавляновдун чыгармаларына берген оң жана терс пикирлерин талдоого алдык, айрым учурда өз ойлорубузду бекемдөө үчүн алардын аргументтерин пайдаландык. Жалпысынан жазуучунун чыгармалары адабий талдоого кеңири алынбагандыгы, бир катар чыгармалары өз кезегинде да, азыр да чыныгы баасын албагандыгы белгиленди.

3. Ж.Мавляновдун чыгармачылыгындагы тематикалык проблемаларды талдоодо негизинен биз согуш жана адеп-ахлактык, билим берүү жана мектеп, мугалим темасындагы чыгармаларынын идеялык-көркөмдүк табылгаларын изилдөөгө алдык жана ошолор аркылуу жазуучунун жалпы чыгармачылык бөтөнчөлүгүн көрсөтүп берүүгө аракет кылдык. Анын негизги өзгөчөлүктөрү: согуштун катышуучусунун окуяларын ретроспециялык планда берүү; окуяны жайма-жай сүрөттөө; адам тагдырын коомдук-социалдык өзгөрүүлөр менен бирдикте ачуу; каармандарындагы оң жана терс сапаттарды таразалап кароо; документализмди кеңири жана майнаптуу пайдалана алуу; идеялык жактан сактык; моралдык-насааттык позицияны кармануу ж.б. экендиги конкреттүү чыгармалардын мисалында тастыктылды. Жазуучунун көркөм чыгармалары кыргыз жазуучуларынын (Т.Сыдыкбеков, Ч.Айтматов ж.б.), согуш темасындагы совет адабиятынын (В.Быков, А.Чаковский, К.Симонов, М.Шолохов, Б.Васильев ж.б.), орус «айыл-кыштак прозасынын» (В.Астафьев, В.Шукшин, В.Распутин, С.Залыгин ж.б.), мектеп темасынын (А.С.Макаренко) контексттинде каралды.

4. Жазуучунун мемуардык-документалдык «Кайрымсыз жылдар» романында жана очерк, публицистикаларында билим берүү проблемаларынын көтөрүлүшү Кыргызстандын XX кылымдын II жарымындагы эл агартуу системасынын тарыхы менен тыгыз байланыштуу экендиги белгиленди, Ж.Мавлянов советтик мугалимдин үлгүлүү образдарын түзүп гана калбай, ал жарым кылым аралыгындагы бүтүндөй бир тармактын көркөм летописин жараткандыгы эмгегибизде өз баасын алды.


Изилдөөнүн жүрүшүндө алынган натыйжалар менен жыйынтыктар Ж.Мавляновдун көп кырдуу чыгармачылыгын кеңири жана ар тараптуу ачып берди  дегенди билдирбейт, анткени бул көп жактуу изилдөөнү талап кылган проблема. Андыктан бул маселе келечекте дагы тереңдетип изилдөө үчүн объект болору бышык.


Изилдөөнүн негизги мазмуну автордун төмөндөгү эмгектеринде чагылдырылды:
1. Ызабекова, Д.А. Жунай Мавляновдун жазуучулук чеберчилиги [Текст] / Д.А. Ызабекова. – Бишкек: «Айат», 2012. –47 б.

2. Ызабекова, Д.А. Жунай Мавлянов – жазуучу-педагог [Текст] / Д.А. Ызабекова. – Бишкек: «Айат», 2013. –91 б.

3. Ызабекова, Д.А. Ж.Мавляновдун жазуучу катары калыптанышына таасир эткен факторлор [Текст] / Д.А.Ызабекова // И.Арабаев атындагы КМУнун жарчысы. – 2013. -№1. – 162-164-бб.
4. Ызабекова, Д.А. Жунай Мавляновдун чыгармачылыгынын башталыш учуру: адабий таасир жана изденүүлөрдүн акыбети [Текст] / Д.А.Ызабекова  // Кыргыз тили жана адабияты.– 2013. -№22. – 205-207-бб.
5. Ызабекова, Д.А. Жазуучу жана анын жашаган аймагынын чыгармачылыкка тийгизген таасири [Текст] / Д.А.Ызабекова // Кыргыз тили жана адабияты. – 2013. - №22. – 212-214-бб.
6. Ызабекова, Д.А. Ж.Мавлянов: пенделик жана жазуучулук бейне [Текст] Д.А.Ызабекова // Эл агартуу. – 2013. -№7-8. – 36-39-бб.
7. Ызабекова, Д.А. Жазуучу жана адабий сындын рецензия жанры [Текст] / Д.А.Ызабекова // Эл агартуу. – 2013. -№9-10. – 18-20-бб.
8. Ызабекова, Д.А. «Жалгыз бутактуу арча» повестинин идеялык-көркөмдүк салмагы [Текст] / Д.А.Ызабекова // БГУ жарчысы. –2013. -№2 (25). -101-103 -бб.
9. Ызабекова, Д.А. Ж.Мавляновдун адам тагдырын ачып берүү чеберчилиги [Текст] / Д.А.Ызабекова // БГУ жарчысы. –2013. -№2 (25). -103-105 -бб.
10. Ызабекова, Д.А. Ж.Мавляновдун чыгармачылыгындагы адеп-ахлак жана билим берүү темаларынын ачылыш өзгөчөлүктөрү (“Ачык асман” романынын негизинде) [Текст] / Д.А.Ызабекова // ОшМУ жарчысы. – 2014. -№3. –83-85-бб.
Ызабекова Динара Абдырасуловнанын 10.01.01 – кыргыз адабияты адистиги боюнча филология илимдеринин кандидаты окумуштуулук даражасын изденип алуу үчүн жазган “Жунай Мавляновдун чыгармаларынын идеялык-эстетикалык өзгөчөлүктөрү” деген темадагы диссертациясынын
РЕЗЮМЕСИ

Түйүндүү сөздөр: аңгеме, жазуучулук интерпретациялоо, көркөм концепциясы, идея, идеялык-эстетикалык өзгөчөлүк, мемуардык адабият,  образ, повесть, публицистика, роман.
Изилдөө объектиси жана предмети: изилдөөнүн обьектиси катары Ж.Мавляновдун чыгармачылыгы, изилдөө предмети катары Ж.Мавляновдун адабий прозалык жана публицистикалык чыгармаларындагы адеп-ахлак, согуш, билим берүү, элет темаларынын ачылыш өзгөчөлүктөрү каралды.

РЕЗЮМЕ

Ключевые слова: идея, идейно-эстетическая особенность, мемуарная литература, образ, писательская интерпретация,  повесть, публицистика, рассказ, роман, художественная концепция.  
Объект и предмет исследования: Объектом нашего исследования стало творчество известного кыргызского писателя Ж. Мавлянова, предметом – особенности раскрытия писателем таких тем, как проблемы  нравственности, войны, вопросов образования и воспитания, жизни людей из провинции в его литературно-прозаических и публистических произведениях. 

Цель исследования: Проанализировать творческую специфику Жуная Мавлянова, особенности тематики его произведений, место и идейно-художественный вес писателя в кыргызской литературе.

В исследовании нами использованы литературно-сравнительный и  культурно-исторический  методы.

Научная новизна исследования: Творческая эволюция Ж. Мавлянова  проанализирована в рамках научно-теоретического обобщения развития кыргызской литературы второй половины XX века в контексте общесоюзной советской литературы. Впервые осуществлено последовательное исследование тематических направлений,  стилистических особенностей разнопланового творчества писателя. 
Практическая значимость полученных результатов исследования: Материалы исследования могут быть использованы литературоведами в изучении национальной прозы, в том числе – творчества Жуная Мавлянова, при разработке курса “История кыргызской литературы”, в составлении учебных программ и написании учебников по кыргызской литературе для студентов ВУЗов и учащихся школ, на спецкурсах и спецсеминарах соответствующих специальностей университетов, в составлении творческого портрета писателя. 

